
TakiTaivang takisilazan tu miniqumis gai, ukaan amin patasan, mavia dau tu uka patasan i? maupata
isia Bunu siduq tu paligabasan.

Haiza dau gabasang dadusa tais-aan, sia dau masitugas a tilukis, sia dau masinauba ka ilumaq
kuzakuza. Haiza tu tastu-ganian, sia dau diganin a mapugalqal i patasan a, nanu-in dau masinauba musuu
sagaal i patasanta, musugisin dau masitugas sia, tupa dau masinaubah tu : “Qalqgalan patasan dii ka, sagaal
asu ?”Tupa masitugas tu : “Nii saak sagaal.”

Uun dau nai patasan a mapadusaun dau ka, tupa masinaubah tu : “Iti saak malkaduqgduq i,
na-iskakalunan mungquma.” Tupa masitugas tu : “Na-ihaan saak ludunta mungququma ki, nii saak sagaal
I patasanta.” Mudaanin dau masitugas munludun a, pangganun dau sinpadusa patasan a ihaan
Lamunganta.

TakiTaivang tu takisilazan miniqumis paligabasan tu sintataqu, sintusasaus, sinpakaqvis, maku-uni
mapabazbaztun istataqu ki maikikingna tu uvavazaz, maisnagabasang saulaupaku.

Maisnagabasang, kaupa ka miniqumis, aupa palankanduu ki vaivivaivi tu sidug, vaivivaivi tu
dangi-anan, musasuu tu mulusqulusqu, mapakaviaz i vaivi tu miniqumis, dungzavin sisili kaupa
miniqumis tu ketaklasan siin iniliskinan. Paagpun, ugansaipnin inaita tu sin-iqumis siin paligabasantun.
Maisnaita-in imita Bunun tu paligabasan, mapulambu-in amin itu vaivisidugtun tu ketaiklasan.

Madia-in laupaku minduduaz mapasiza i vaivi sidug tu minduduaz, haiza siza-un i danggasqulbu tu

minduduaz, makuaq isuu iniliskina siin sinsaduu?

